
Incumbensa da la fracziun da la PPS concernent transparenza tar las controllas da radar — publicaziun
ed istorisaziun dals lieus (emprim sutsegnader Koch)

Las controllas da sveltezza en il traffic sin via én in instrument impurtant per augmentar la segirezza dal traffic. A medem temp
vegn l'utilisaziun d'indrizs da radar staziunars e semistaziunars crititgada regularmain da la publicitad — en spezial, sche la
populaziun na chapescha betg la tscherna dals lieus u ha I'impressiun che tals sajan vegnids tschernids mo per motivs fiscals.
Auters chantuns — particularmain Lucerna, Schaffusa u er Son Gagl — han vesi quest champ da tensiun e realisa cun success
soluziuns digitalas che focusseschan sin transparenza e fidanza. Uschia ha il chantun Lucerna ina charta en temp real che vegn
actualisada mintg'ura e che renda accessibel publicamain ils lieus dals indrizs semistaziunars. Schaffusa mussa cun in tracking
sin basa da GPS da dus indrizs da mesiraziun («Klaus» e «Lars»), co ch'ina surveglianza dal traffic che correspunda al pensar
dals burgais, po vegnir realisada digitalmain.

En vista a quests fatgs esi uras, che er il chantun Grischun surpiglia quests standards ed utilisescha la digitalisaziun en la
surveglianza da traffic consequentamain en il servetsch da la transparenza e da la fairness.

In‘utilisaziun transparenta da las mesiras da controlla statalas promova la fidanza da la populaziun ed ha in effect preventiv sin
il cumportament da charrar — differents studis cumprovan quai. L'ordinaziun da controllas da radar ch'é oz intransparenta e vegn
savens percepida sco arbitrara, procura pero per disfidanza envers las autoritads ed impedescha la vaira finamira: la segirezza
sin nossas vias.

Cun l'istorisaziun sistematica da las datas poi plinavant vegnir cumprova, che las controllas vegnan fatgas en lieus relevants per
la segirezza — per exempel davant scolas, en lieus, nua ch'i capitan adina puspe accidents, u en lieus problematics enconuschents.
Quai refutescha la renfatscha che las controllas da sveltezza servian cunzunt ad interess fiscals.

La Regenza vegn incumbensada da prender las mesiras giuridicas, organisatoricas e tecnicas necessarias, per che:

1. tutils lieus dals indrizs da mesiraziun da sveltezza staziunars e semistaziunars en il chantun Grischun vegnian registrads
cuntinuadamain en moda automatisada e publitgads sin ina charta online ch'e accessibla publicamain;

2. las datas dals lieus vegnian actualisadas almain mintg'ura;

3. las datas registradas vegnian istorisadas sur ina perioda d'almain tschintg onns e la publicitad las possia consultar, p.ex. cun
ina funcziun da tschertga tenor lieu e tenor temp;

4. lasoluziun saja concepida uschia, ch'ella po vegnir gestiunada cun pauca lavur administrativa e che la protecziun da datas
sco er la segirezza dal traffic én garantidas.

